
ФИЗИКА ПӘНІНЕН ПРАКТИКАЛЫҚ САБАҚТЫҢ МАҢЫЗЫ

Мусатаева А.Б.,Әкімбеков Е.Т.

Жоғарғы мектепте болашақ мамандарды даярлау мен тәрбиелеу сапасын
жақсарту оқыту әдістерін жетілдіре түсуді, оқу әдістемелік құралдарды
үздіксіз жаңартып отыруды қажет етеді.

Инженер мамандығын дайындауда физика пәнінің рөлі зор екендігі
белгілі. Физика курсын игеру дегеніміз – физикалық құбылыстар мен
заңдылықтарды үйреніп, түсініп қою ғана емес, сондай-ақ оларды тәжірибе
жүзінде қолдана білу. Нақтылы, жеке бір мәселені шешуде физиканың жалпы
теориялық қағидалары физикалық есепті шешу болып табылады [1].
Студенттердің әріден ойлай білу қабілеттілігін арттырудың ең нәтижелі
әдістерінің бірі – физика есептерін шығару жолы болып табылады. Физика
пәнінен жүргізілетін практикалық сабақтарда қарастырылатын есептердің
мазмұны мамандықтың ерекшелігіне қарай таңдап алынуы да маңызды.
Практикалық есептерді шешу барысында студент өз мамандығы саласында
физикалық есептерді түсіне білуі, оны қолдана білуі инженердің өз әрекетінің
табысты болуына ықпал етеді. Біздің мамандықтарда оқитын студенттер үшін
жалпы физика курсы физикалық білім алуының фундаменті болып табылады.
Сонымен қатар, мынадай негізгі физикалық принциптерді: сақталу заңдары,
сәйкестік, салыстырмалылық және инварианттылық принциптері,
статистикалық және динамикалық заңдылықтарды т.б. меңгеруі инженердің
көзқарасын ғылыми тұрғыда қалыптасуына әсер етеді.

Студенттің бірінші курстан бастап жалпы ғылыми пәндерді оқу
барысында теориялық білім алудың неғұрлым жалпы ғылыми негізделген
әдістері қалыптасуы керек және тек тікелей физика есептерін ғана шығару
үшін емес, сонымен бірге теориялық механика, машиналар мен механизмдер
теориясы және материалдар кедергісі сияқты жалпы–инженерлік пәндердің
есептерін шығару үшін де нақты бір тапсырмаға немесе есепті шешуге,
әсіресе, физикалық білімін қолдану әдістерін білуі керек.

Физика пәнінен өткізілетін практикалық сабақтардың маңыздылығы сол,
дәріс сабақтарында қарастырылған теориялық материалдарды бекіту болып
табылады.

Практикалық сабақтарда есептер талдау барысында уақыттың жетпей
қалуы да көп қиындықтар тудырады, себебі сабақ барысында күрделі
есептерді қарастырғанда өз мамандығына қатысты маңыздылығына
студенттің көзін жеткізе отырып, талдап шығару үшін біршама уақыт қажет
болады. Өйткені білім беру саласында кредиттік жүйеге көшкелі сағат
санының және сабаққа берілетін уақыттың азайғаны белгілі. Сонымен қатар,
есепті шығармас бұрын мүмкіндігінше сол есептің мазмұнына сай,



құбылысты түсіндіретін демонстрация жасап, студенттерге көрсетіп алып, сол
демонстрацияның мағынасын талдаса, есеп соғұрлым түсінікті болар еді.

Практикалық сабақтың тиімділігі тек алған мағлұматтардың мазмұны
немесе көлемімен ғана емес, оқытушы мен студент арасындағы
қарым-қатынас, оқытушының қарастырып отырған сұрақты аудиторияға
жеткізе білуімен, беріп отырған тапсырманың мазмұнының дұрыстығымен,
яғни сұрақтың дұрыс қойылуымен де анықталады [2]. Физика пәнінен
практикалық сабақ өткізудегі ең маңызды мәселенің бірі – есеп шығару
жолының рет тәртібін сақтау, яғни неден бастап, қалай аяқтау керектігі.

Практикалық сабақтағы қолданылатын әдістердің бірі – қарастырылатын
есепті топпен бірге талдай отырып шығару. Студенттерге практикалық
сабақтың тақырыбына сай,маңызды теориялық сұрақтар қойылады. Сөйтіп
өткен материалдар бойынша тақырыпты теориялық жағынан пысықтап
аламыз. Сұрақ-жауапқа белсене қатысқан студенттердің жауабы ескеріліп
отырады. Бірінші есепті оқытушы өзі толық талдау жасай отырып, шығару
жолын түсіндіреді. Одан кейінгі есептер аудиторияға ортақ беріледі. Есепті
алғашқы болып шығарған студенттердің біреуі тақтаға есептің шығарылуын
түсіндіреді. Мүмкіндігінше тақтаға орташа деңгейде оқитын студент
шығарылады. Ондағы мақсат үлгерімі орташа деңгейдегі студенттің де
ынтасын арттыру және есеп шығара білуге икемдеу. Уақыт жетсе, үлгерімі
төмен студенттен де сол есептің шығарылу барысын қысқаша түсіндіріп беру
талап етіледі. Сонда барлық студенттің сабаққа белсене қатысуына мүмкіндік
болады және студенттің жауапкершілігі де артады. Жоғарыда атап
өткеніміздей, сабақ соңында талдаған тақырыпқа қатысты әр студентке жеке
берілген тапсырмаларын келесі өздік жұмыс сабағына дайындап келу
ескертіледі. Сол арқылы практикалық сабақта қарастырылған тақырыпты
одан әрі бекіте түсеміз.

Ешінші әдіс – практикалық сабақ уақытында студенттерді топтағы жалпы
санына қарай әрқайсысында 4 немесе 5 студенттен тұратын топшаларға бөліп,
барлығына ортақ бір тапсырма беру. Әр топшада кемінде оқу үлгерімі өте
жақсы бір студет болуы тиіс және қалғандарының үлгерімдері әртүрлі
деңгейдегі студенттер болуы керек. Аудиторияға берілген ортақ есепті
шығару барысында топшадағы студенттің барлығы да есептің шығару жолын
бір кісідей түсініп алулары керек, яғни барлығы бірге шығара отырып,
бір-біріне түсіндірулері тиіс. Бұл әдіс те сабақтың сапалы болуына, студенттің
материалды толық меңгеруіне, студентті ынталандыруға және
жауапкершіліктің артуына мүмкіндік береді.

Келесі бір әдіс қазіргі заман талабына сай, мүмкіндігінше компьютерді
қолданып, графиктік есептерді талдау. Мысалы, есептің шартында берілген
физикалық шамалардың мәндерін өзгерте отырып, соған сәйкес графикті алу.
Сол сияқты графиктің өзгеруіне қарай студент шамалардың бір-біріне қалай
тәуелді болатынына көз жеткізе алады.

Практикалық сабақтарымызда жиірек қолданатын әдістемелік нұсқаудан
бір мысалды келтіріп отырмыз. Бұл әдістемелік нұсқауда физика курсының
барлық тарауын қамтитын бірнеше есептер берілген және әр есепте 25
нұсқадан бар. Әрбір студент жеке өз нұсқасын орындауы тиіс.



Мысал: №2-3 есеп. Кедергісі R индуктивтігі  L катушкадан жүріп тұрған
ток күші i0. тізбекті ажыратқаннан кейін t уақыттан соң ток күшінің шамасы i
болды. Кестедегі белгісіз шаманы анықтап, қосымша тапсырманы орындаңыз



Нұсқа R,Ом L,Гн i0,А i,А t,с Тәуелділікті талдау
1 ? 0,133 i0 0,5 i0 410-3 I=f(t)

i0, R,L-const2 30 ? i0 0,2 i0
3 12 0,036 ? 0,1
4 25 0,75 0,5 ?
5 11.1 0,032 i0 0,25 i0
25 62 0,31 ? 0,15 i/i0=f(t)

Қорыта келгенде, студенттердің практикалық сабақтарда
тапсырмаларды орындау барысында мынадай оң нәтижелер беретіндігін айта
кетуге болады. Практикалық сабақтарда есептер шығару:

1. Студенттердің өз бетімен жұмыс істеуін дамытады;
2. Тақырып бойынша алған білімдерін қолдана білуге үйретеді;
3. Студенттердің сабақтарға жүйелі түрде дайындалуын қамтамасыз

етеді,
4. Емтиханға, аралық бақылауларға дайындалуға көмекші құрал бола

алады;
5. Физиканы басқа пәндермен байланыстыра білуді үйретеді;
6. Жаңа өтілген түсініктердің, заңдылықтардың, заңдардың бұрын

өтілгендермен байланысын жетік меңгеріп, оларды есептер шығаруда қолдана
білуге бейімдейді;

7. Есепті әртүрлі әдістермен шығара білуге үйренеді және әрбір әдістің
өзіндік ерекшеліктерін меңгереді;

8. Есеп шығаруда жіберілген қателерін өздері оңай анықтай алады.

